
ялан 
пӗрремӗш 

1967 ҫулта Тутарстанран Шупашкара куҫса килсе «Коммунизм 
ялавӗ» (халӗ «Хыпар») хаҫат редакцине ӗҫе вырнаҫнӑ хыҫҫӑн Пи-
чет ҫуртӗнче хатӗрлесе кӑларакан хаҫат-журнал хайлавӗсемпе 
тӑтӑшах паллашма тытӑнтӑм та тӳрех ҫакна асӑрхарӑм, хӑшӗ-пӗри 
кӗске хыпарсем пичетлет, тепри пурнӑҫра пулакан тӳнтерле ӗҫсем 
ҫинчен ҫырать, кахалсене, ултавҫӑсене, ют пурлӑха хапсӑнакан-
сене тӑрӑ шыв ҫине кӑларать, виҫҫӗмӗшӗ — парти, комсомол, со­
вет органӗсен ӗҫӗсем ҫинчен салху та кичем, анчах шутсӑр вӑрӑм 
хайлавсем «шӑрҫалама» хӑнӑхнӑ иккен, тӑваттӑмӗшӗ физкультур-
ӑпа спорт темине кӑмӑллать... тэта ытти те, тэта ытти те. Нумай 
ҫыраҫҫӗ, ӳркенмеҫҫӗ, пӗр материалне тепринчен уйӑрса илме май 
ҫук, сӑмах ҫаврӑнӑшӗсем кашни хутӗнче пӗрешкел — вулакана ним-
пе те илӗртмеҫҫӗ, савӑнтармаҫҫӗ, тӗлӗнтермеҫҫӗ. 

Нумай та вӑхӑт иртмерӗ, хаҫатсенче те, журналсенче те пӗр ха-
рӑсах тенӗ пек Пушкӑрт Республикинчи Авӑркас район хаҫачӗн ре-
дакцийӗнче ӗҫлекен темле Виталий Енӗшӗн хайлавӗсем пичетлен-
ме тытӑнчӗҫ. «Пионер сассинче» вӑл ачасем валли сӑвӑ ярӑмӗсем 
е пӗчӗккисен психологине, тавра курӑмне ӑнланса эссесемпе ка-
лавсем кӑларать, «Капкӑн» журналта ӑша тытса кулмалли шӳтсем, 
юморескӑсем, фельетонсем вырнаҫтарать, «Коммунизм ялавӗнче» 
(хальхи «Хыпар») Пушкӑртстан чӑвашӗсен пурнӑҫӗпе ҫыхӑннӑ 
тӗрленчӗксем, статьясем, очерксем, «Ялав», «Тӑван Атӑл» журнал­
сенче вара калавсем, юмахсем, повеҫсем пичетлет. «Кам-ши ку, 
Енӗш хушма ятпа тӑван литературӑна хӑюллӑн килсе кӗнӗ ҫын?» 
тесе шухӑшлаттӑм эпӗ ун хайлавӗсене вуланӑ май. Каярах паллӑ 
пулчӗ, ку вӑл Канаш таврашӗнчи Пратьякас Енӗш ялӗнче ҫуралса 
ӳснӗ Виталий Григорьевич Григорьев пулнӑ иккен. Ҫартан таврӑн-

Виталий Енӗшпе статья авторе Порфирий Афанасьев пушкӑрт ҫыравҫисем хушшинче 

сан вӑл Пушкӑрт Республикинчи Стерлитамак хулинче токарьте, слесарьте вӑй 
хунӑ, ун хыҫҫӑн «Ҫӗршыв ҫулӗ» хаҫатра тӑлмачра ӗҫленӗ. 

Эпӗ унпа 1969 ҫулта паллашрӑм. Ҫуллахи кану вӑхӑтӗнче ашшӗ-амӑшӗ пат-
не килсен Виталий Шупашкарти Пичет ҫуртне кӗрсе тухрӗ, тӗрлӗ редакцире 
ӗҫлекен журналистсемпе чунне уҫса калаҫрӗ. Ун чух эпӗ чӑвашсен тӗп хаҫатӗн-
че, «Коммунизм ялавӗ» хаҫатра, информаци пайӗнче ӗҫлеттӗм те маншӑн чи 
кирли — пултаруллӑ хыпарҫӑсемпе ӗҫлӗ ҫыхӑнусем йӗркелесе ярассиччӗ. 

Вунӑ-вун пилӗк минут калаҫнӑ хыҫҫӑнах ҫак пултаруллӑ автора хамӑрӑн ре-
дакцие ӗҫе вырнаҫтарас шухӑш кӗрсе кайрӗ. 

— Лар-ха эс ҫак вырӑнта пӗр кана хаҫат вуласа, — терӗм те эпӗ Виталие хам 
тӳрех хаҫатӑн тӗп редакторе Михаил Николаевич Якимов патне васкарӑм. Апла-
капла тетӗп, ман пӳлӗмре ҫак самантра Пушкӑртстанран килнӗ пултаруллӑ жур­
налист Виталий Енӗш ларать, хӑй Канаш районӗнче ҫуралнӑ, вӗҫертес марччӗ 
ун пек маттурсене. 

— Хам та савӑнса вулатӑп ун материалӗсене, — тет мана М.Н. Якимов. — 
Эпӗ халь ӗҫлӗ ларӑва васкатӑп, кала ӑна — эпир ӑста журналиста пӗр иккӗлен-
месӗр хамӑрӑн редакцие йышӑнма хатӗр. 

Шупашкартан Виталий Енӗш хавхаланса та ҫунатланса тухса кайрӗ. 
Тем вӑхӑтран Пратьякас Енӗш каччи чӑнах та Чӑваш Республикин тӗп хули-

не килсе ҫитрӗ. Анчах... пирӗн редакцие мар — «Капкӑн» журнала. Унта та ӑна 
хапӑл тусах кӗтнӗ иккен. Журнал редакторӗн Василий Тоймакӑн (В.Я. Яков­
левен) йыхравӗ килӗшерех панӑ пулас ҫамрӑк автора, каярах сатирӑпа юмор 
жанрне вӑл хӑйӗн пултарулӑхӗнче тӗпре тӑраканнисен вырӑнне хурса ӗҫлерӗ, 
редактор ҫумӗ таранах ӳсрӗ. 

«Ҫапла эпӗ Шупашкарта ик-виҫ ҫул лӑпках пурӑнтӑм, — малалла каласа 
парать Виталий Григорьевич. — Ten редакторсене те, аслӑ пӗлӳллисене те пай-
тах хайлавӗсене хатӗрлесе кун ҫути кӑтартма пулӑшрӑм. «Капкӑн библиотекин-
че» уйрӑм кӗнеке кӑларма шутланӑ Л.Я. Агаков кӗнекине питӗ тӗплӗн редакци-
лерӗм пӗррехинче. Ара, хӑш-пӗрин шучӗпе, унӑн, халӑх писателей, хайлавӗсе-

не тӳрлетме ҫук имӗш. Хӑйӗн ал ҫырӑвне эпӗ епле тимленине лайӑх тӗрӗсленӗ 
Агаков мана пичет ҫуртӗнче чылай-чылай ҫын умӗнчех: «Эсӗ ма халӗ те Писа-
тельсен союзӗн члене мар? — терӗ. — Заявлени ҫыр. Рекомендацисене пӗрне 
хамах паратӑп!» Эппин, килӗшнӗ ӑна эпӗ тӳрлетни. 

Илемлӗ литература анинче те тар кӑларсах ӗҫлерӗ пирӗн Виталий. Кӗҫех 
унӑн хайлавӗсем «Капкӑн» журнал кӑларса таракан уйрӑм библиотекӑра тата 
Чӑваш кӗнеке издательстви кӑларакан кӗнекесенче ҫине-ҫинех пичетленме пуҫ-
ларӗҫ. Вулакансем унӑн «Ҫӗртӗрекӗ» (1972), «Саваламан сакҫине» (1972), «Вӑтӑр 
пӗрремӗш мӑкӑль» (1976), «Асаннӗр пур-и?» (1979), «Пӗҫерккӗ» (1980), «Чи мат-
турри Урине» (1984) кӗнекисене уйрӑмах хытӑ килӗштерчӗҫ. Ҫак произведени-
сене Л. Агаков та, А. Ӗҫхӗл те, Хв. Уяр та, Мускавра тухса таракан «Крокодил» 
журнал ӗҫченӗ, ҫӗршывӗпех паллӑ сатирик Ян Полищук та пысӑка хурса хак-
ларӗҫ, вӗсенчен чылайӑшне вырӑсла тата ытти наци чӗлхисене куҫарчӗҫ. Ки-
евпа Ӗпхӳре вара Виталий Енӗшӗн произведенийӗсене украинла тата пушкӑрт-
ла уйрӑм кӗнекен пичетлесе кӑларчӗҫ. 

Вулакансем те, литература критикӗсем те пӗр шухӑшлӑ пулса ҫакна уйр-
ӑмах палӑртатчӗҫ: ҫамрӑк ҫыравҫӑ чӑваш литературинче паллӑ йӗр хӑварнӑ 
Куҫма Чулкаҫ, Аркадий Ӗҫхӗл, Стихван Шавли, Хветӗр Уяр, Николай Евдо­
кимов, Александр Кӑлкан, Владимир Ухли, Трофим Иванов-Таҫук тата ытти 
шӳт ӑстин меслечӗсене алла илсе сатирӑпа юмор лаҫҫинче хӑйӗн тивӗҫлӗ 
вырӑнне ҫине тӑрса шырать. Ҫак шыравра ӑна ҫут ҫанталӑк панӑ ҫивӗч ӑс-
пуҫ, анлӑ тавра курӑм, пурнӑҫри тӳнтерле пулӑмсене шат та пат тулхӑрса 
кайса мар, хӑш чух шахвӑртса, хӑш чух юлташла тӑрӑхласа, е «хӗрӗме ка­
лам та — кинӗм, илт» тенӗ пек епле тусан лайӑхрах пулнине палӑртарах 
систерсе ҫырма пӗлни вулакан чунне хӑй енне ҫавӑрма пулӑшрӗ. Ҫапла ҫав, 
литературӑри ӳсӗм ҫулӗ ҫакнашкал маттурсем килсех тӑнипе аталанать те 
ӗнтӗ. Унчченхи юрӑсене тепӗр хут юрланипе мар, хӑвӑн ӑс-пуҫупа, хӑвӑн 
сассупа, хӑвӑн хӑюлӑхупа ҫынна савӑнтармалӑх, ҫӗнӗ ҫунат памалӑх ҫӗнӗ 
юрӑ шыраса тупсан кӑна тӑван халӑх сана тавлӑн та хасеплӗн алӑ ҫупма 
тытӑнӗ. 

— Агаков мана Союз членне кӗме сӗннӗ хыҫҫӑн эп пит салхуланса кайрӑм, 
— малалла каласа парать Виталий Енӗш. — «Эх, Леонид «Агакович», — терӗм 
хам ӑшӑмра, — пӗлместӗн-ха эс ман пӗлӗвӗм ҫукраххине...» Ҫав вӑхӑталлах 
ман телее партии аслӑ шкулӗнчен вӗренсе тухнӑ пӗр шеремет ман ҫинчен ҫӑхав-
сем ҫырма тытӑнчӗ: «Енӗшӗн аслӑ пӗлӳ ҫук, апла пулин те редакцире ҫавӑн пек 
пысӑк пукана тивӗҫсӗр йышӑнса ларать!» Ку хыпар чылайӑшне пит тӗлӗнтерсе 
ячӗ. Уйрӑмах — тӗп редактора «Эс дипломсӑрах-им?» — ыйтрӗ вӑл кӗскен. 
«Ӑхӑ», — терӗм ҫеҫ. «Халех каҫхи шкула ҫӳреме тытӑн, ачам», — ӑс пачӗ вӑл 
мана. Вӑл ҫул кӑтартса янипе вӑтам пӗлӳ илтӗм. 

Професси ӑсталӑхне ӳстерме Виталий Енӗше 1979—1981 ҫулсенче Мускав­
ра A.M. Горький ячӗллӗ Литература институчӗ ҫумӗнчи Литература аслӑ курсӗ-
нче вӗренни те нумай пулӑшрӗ. Кунта вӑл тӗнче литературин классикӗсен ӑста-
лӑхне тишкерчӗ, хӑйпе пӗрле вӗренекенсен тата Мускавра тӑтӑшах пулса ирте-
кен семинарисен, пленумсен, съездсен ӗҫне хутшӑнакан паллӑ ҫыравҫӑсен тӗл 



Енӗш -япан пӗрремӗш 61 

пулӑвӗсенче хӑйне валли усӑллине нумай тупрӗ. Мускавран таврӑнсанах пул-
таруллӑ ҫыравҫа Чӑваш писателӗсен союзӗн литература консультанчӗн ӗҫне 
шанса пачӗҫ, кӑштах вӑхӑт иртсен ӑна СССР Литература фончӗн чӑваш уйрӑмӗн 
директорне ҫирӗплетрӗҫ. Ҫак ӗҫсенче вӑл ҫамрӑк авторсен ӑсталӑхне ӳстерес 
тата чӑваш ҫыравҫисен ӗҫпе кану условийӗсене лайӑхлатас тӗлӗшпе ырми-
канми тӑрӑшрӗ. 

Иртнӗ ӗмӗрӗн сакӑр вуннӑмӗш ҫулӗсен иккӗмӗш ҫурринче эпӗ Чӑваш писа-
телӗсен союзӗн правленине ертсе пытӑм. Ҫав ҫулсенче Виталий Григорьевич-
па пӗрле эпир СССР тата Рассей Литфончӗн ертӳҫисемпе ҫине-ҫинех Мускав-
ра та, Шупашкарта та тӗл пулса чылай ыйтӑва татса пама пултартӑмӑр. Пилӗк 
ҫул хушшинче пирӗн икӗ писатель ҫемйи Литфонд пулӑшнипе хваттер илме 
пултарчӗ. Вӑхӑтсӑр уйрӑлса кайнӑ вуншар ҫыравҫӑ ячӗсене ӗмӗр асӑнмалӑх 
вӗсем ӗҫленӗ е пурӑннӑ ҫуртсем ҫинче мемориал хӑмасем вырнаҫтартӑмӑр. Ку 
ӗҫ хамӑр республикӑра ҫеҫ мар, ытти чӑваш хушшинче те туса пыма тӑрӑшрӑмӑр. 
Ҫапла вара эпир Пушкӑртстанри Усӑллӑ ялӗнчи вӑтам шкул ҫурчӗ ҫине Дани-
лов-Чалтуна, Ульяновск облаҫӗнчи Мелекес хулинче Ваҫҫа Аниҫҫине чысласа 
асӑну хӑмисем вырнаҫтартӑмӑр. Писательсен союзӗнчи паллӑ ҫынсене те, хас-
тар ҫамрӑк авторсене те ҫӗршыври чаплӑ пултарулӑх ҫурчӗсене ҫӗнӗ произве-
денисем ҫырма е сывлӑха ҫирӗплетме йӳнӗ хакпа путевкӑсем парса хавхалан-
тартӑмӑр. 

Пӗр пысӑк ыйту — хамӑрӑн Кӑкшӑмри «Силпи» пултарулӑх ҫурчӗпе юнашар 
Атӑл тӑрӑхӗнчи писательсем валли вун икӗ хутлӑ пултарулӑх ҫуртне тума тыт-
ӑнас ыйтӑва та ӑнӑҫлӑ тапратса янӑччӗ эпир, ун пирки Шупашкара ятарласа 
килнӗ СССР Литфончӗн пуҫлӑхӗпе В.А. Хохловпа пӗрле Чӑваш Республикин 
Министрсен Совечӗн председателе Л.П. Прокопьев патӗнче пулса вӑл ҫак про-
ектпа хаваспах килӗшнине те пӗлсе тухнӑччӗ. Шел, ӗмӗт пурнӑҫланаймарӗ, 90-
мӗш ҫулсенче ҫӗршывра сиксе тухнӑ асар-писер пӑтрашу шухӑша тӗпренех кӑкла-
са пӑрахрӗ. 

...Ӑҫта кӑна пулмарӑмӑр эпир Виталий Енӗшпе пӗрле пурнӑҫ тӑршшӗнче! 
«Хурҫӑ ӑйӑрсем» е «хурҫӑ кайӑксем» пире туслӑх ҫулӗпе Пушкӑртстана та, 
Мускава та, Азербайджана та, Хусана та, Петербургпа Чул хулана та, Ульянов­
с к а Минска та пӗрре мар илсе ҫитернӗ. Тӗлӗнеттӗм вара, ӑҫта пырса ҫитетӗн 
— унта Енӗш манран маларах пулнӑ, вӑл килнине пӗлсенех хӑна ҫуртне унӑн 
тусӗсем шӑкӑрин пырса тулаҫҫӗ. Пӗринпе вӑл ҫарта Байконур таврашӗнче служ-
бӑра тӑнӑ, тепринпе Пушкӑртри Стерлитамакра е Авӑркаспа Пелепейре ӗҫленӗ, 
виҫҫӗмӗшпе Мускавра пӗрле вӗреннӗ, тӑваттӑмӗшӗпе куҫару ыйтӑвӗсемпе 
тӑрмашнӑ чух ҫывӑх туслашнӑ. 

Акӑ 1981 ҫулхи юпа уйӑхӗн пуҫламӑшӗнче эпир Виталий Енӗшпе Мускавран 
Баку хулине самолетпа вӗҫсе ҫитрӗмӗр. Чаплӑран та чаплӑ уява чӗнсе янӑ пире 
— Азербайджан хӑйӗн мухтавлӑран та мухтавлӑ ывӑлӗ, легендӑсене кӗрсе юлнӑ 
Низами Гянджеви поэт тата шухӑшлавҫӑ ҫуралнӑранпа 840 ҫитнине пӗтӗм тӗнче-
рен килнӗ паллӑ писательсемпе, политиксемпе, искусство ҫыннисемпе пӗрле 
мӑнаҫлӑн паллӑ тӑвать. Вырӑнти аэродрома анса лартӑмӑр кӑна — пире тӳрех 
Азербайджан писателӗсен союзӗн хастарӗсем Сабир Рустамханлыпа Акрам 

Айлисли ӑшшӑн кӗтсе илчӗҫ, ҫӑмӑл машинӑпа чаплӑ хӑна ҫуртне илсе кайса 
вырнаҫтарчӗҫ. 

Каҫхине Баку хулин Ленин ячӗллӗ керменӗнче савӑнӑҫлӑ пуху пулчӗ. Прези-
диумра — Азербайджан Союзлӑ Республикин пуҫлӑхӗсем — Г. Алиев, О. Баги-
ров, Г. Гасанов, СССР Наукӑсен академийӗн Востоковедени институчӗн дирек­
торе Е. Примаков, ҫӗршыври паллӑран та паллӑ ҫыравҫӑсем В. Карпов, М. Иб­
рагимов, Н. Галевич, О. Сулейманов, Д. Ованнес, Пӑлхар, Монголи, Инди, Мали, 
Палестина, Тунис, Турци, Эфиопи писателӗсемпе поэчӗсем. Ҫак каҫ трибуна 
умӗнче тухса калаҫнӑ ҫынсем Низами ҫырса хӑварнӑ сӑвӑсемпе поэмӑсенчи 
Лейлипе Меджнун, Хосравпа Ширин, Искендерпе Нушабе вилӗмсӗр сӑнарӗсе-
не тивӗҫлипе мухтарӗҫ, поэт таланчӗ сакӑр ӗмӗр ытла чи ҫутӑ ҫӑлтӑр пек ялтӑ-
раса тӑнинчен тӗлӗннине пӗлтерчӗҫ. 

Тепӗр кунне пирӗн пиншер ҫынран таракан делегаци Гянджа хулине (ун чух­
не вӑл Кировобад ятлӑччӗ), Низами тӑван ҫӗршывне, ҫул тытрӗ. Унта пырса 
ҫитсен эпир хамӑра юмах тӗнчине — поэзипе музыка тӗнчине лекнӗ пекех туйса 
илтӗмӗр. Хулан кашни тӑкӑрлӑкӗнче илемлӗ сценӗсем туса тултарнӑ, кашни 
сцени ҫинче Низамин тӗрлӗ сюжечӗсенчен йӗркеленӗ инсценировкӑсем кӑтар-
таҫҫӗ, ӑҫта ан пыр унта — азербайджан халӑхӗн ташшисем, юррисем, авалхи 
музыка инструменчӗсен чуна пырса тивекен кӗввисем. «Вӑт халӑх тӑк халӑх 
вара ку, епле типтерлӗн упраҫҫӗ хӑйсен йӑли-йӗркине, епле мӑнаҫланаҫҫӗ хӑйсен 
мухтавлӑ ывӑлӗ-хӗрӗсемпе!» — тетпӗр эпир Виталий Енӗшпе тӑванла халӑхӑн 
чаплӑ уявне ытараймасӑр. 

Хула хӗрринче, Низами мавзолейӗ патӗнче, поэзи уявӗ пулчӗ. Ҫак уява хут-
шӑнакансем алла кӗреҫе тытса ҫак вырӑнта Низамин сачӗ ӗмӗр кашлатӑр тесе 
ҫамрӑк чинарӑсем лартса хӑвартӑмӑр. Ун пирки эпӗ ҫав кунах ҫакӑн пек йӗрке-
сем ҫырса хунӑччӗ: 

Ҫак уява пуҫтарчӗ Низами. 
Тӗнче поэчӗсем ҫак хулара. 
Куҫ виҫипе виҫсе те илейми 
Пин тумлӑ халӑх хӗвӗшет умра. 
«Кам пӗлес пур, пурнайӑн-и ирччен? 
Васка эс ырлӑх вӑрлӑхне акма. 
Ҫак ҫутӑ тӗнчерен уйрӑличчен 
Этем тусне васкатӑр пулӑшма...» 
Поэт халалӗ — ҫӑл куҫ пек таса. 
Гянджа урамӗнче пӗр лӑпкӑ ир 
Кашни ӑш пиллӗ сӑвӑ каласа 
Чинара сачӗ лартрӑмӑр эпир. 
...Перо та кӗреҫе кӑна пирте. 
Поэтӑн хӗҫ-пӑшалӗ ҫав анчах. 
Ҫын чӗрине илем кӗрте-кӗрте 
Янратӑр пирӗн ҫулӑмлӑ сӑмах! 

Каҫхине хулари Ҫамрӑксен керменӗнче поэзи каҫӗ питӗ мӑнаҫлӑн иртрӗ. 
Тӗнчери паллӑ поэтсем хушшинче Низами ентешӗсене эпир те Виталий Енӗш-

пе пӗрле Чӑваш ҫӗршывӗнчен хӗрӳллӗ салам каларӑмӑр, хамӑрӑн сӑвӑсене ву-
ларӑмӑр. 

Баку хулине каялла таврӑнсан хӑна ҫуртӗнчи пирӗн пӳлӗме В. Енӗшӗн тата 
манӑн юлташсем йышлӑн пырса кӗчӗҫ. Вӗсенчен чылайӑшӗ — тӗрӗк халӑхӗсен 
ҫыравҫисем. 

— Вӑт, Виталий тус, ҫаксем ӗненмеҫҫӗ, тӗрӗкхалӑхӗсен чи авалхи тӑхӑмӗсем 
чӑвашсем мар пуль теҫҫӗ, ӑнлантар-ха вӗсене, — ыйтрӗ пӗри, Джабир ятлӑс-
кер, В. Енӗшрен. 

— Мӗн ӑнлантармалли пур кунта? Шупашкарта манпа кӳршӗллех тӗнчипе 
паллӑ тюрколог Михаил Романов профессор пурӑнать. Акӑ унӑн пӗр кӗнеки, 
«Чувашский язык в семье алтайских языков» текенни, ман чӑматантах выртать. 
Чӑваш чӗлхи чи авалхи тесе тӗнчене ӗнентернӗ ӗнтӗ вӑл. Акӑ ятарласах ҫак 
страницӑсене вулӑр-ха... — терӗ Виталий. 

Хӑнасем, хӑйсене хӑйсем шанмасӑр, ман ҫине те пӑхкалаҫҫӗ. 
— Тӗрӗсех калать Виталий, — терӗм эпӗ. — Эсир тата нумай пулмасть Мус-

кавра кӑларнӑ «Энциклопедия юного филолога» кӗнекене тупса вулӑр-ха. Унта 
тӗрӗк чӗлхисен генеологиллӗ аталану историйӗн йывӑҫҫине те ӳкерсе кӑтартнӑ, 
ҫав йывӑҫ тымарӗсем — чӑвашпа якут чӗлхисем, ытти тӗрӗк чӗлхисене вара 
вӗсем чылай ҫамрӑкрах пулнӑ пирки ҫав тымарсенчен шӑтса ӳснӗ туратсем е 
ҫулҫӑсем пек кӑтартса панӑ. 

— Енӗшпе тавлашма ҫук, вӑл ялан пӗрремӗш, — терӗ вара ним калама апт-
раса Азербайджан поэчӗ Сабир Рустемханлы. Ҫак сӑмахсене тӗпе хурсах пулӗ, 
каярах Сабир чӑваш поэчӗсен сӑввисене азербайджанла уйрӑм кӗнекен куҫар-
са кӑларчӗ. 

Ҫапла, Енӗш ялан пӗрремӗш. Ҫак чӑнлӑхпа ҫывӑх пулнине эпӗ 1997 ҫулта 
Пушкӑрт Республикинчи Пелепей хулинче ирттернӗ «Хавхалану ҫӑлкуҫӗ» по­
эзи фестивалӗнче тепӗр хут аса илтӗм. Ҫак туслӑх фестивале (унта виҫӗ рес­
публика — Пушкӑрт, Тутар тата Чӑваш республикисен поэчӗсем хутшӑнаҫҫӗ) 
пухӑниччен пилӗк ҫул маларах Виталие, Шупашкарта пурӑнакан писательсен-
чен пӗрремӗш ҫынна, «Пушкӑрт Республикин культурен тава тивӗҫлӗ ӗҫченӗ» 
хисеплӗ ят парса чыс тунӑччӗ. 

Хальхинче вара Пелепей хулинче виҫӗ талантлӑ ҫын — Ӗпхӳ ҫыравҫи Тагир 
Тагиров (Ахунзянов), Хусан сӑвӑҫӗ Ренат Харис тата пирӗн Виталий Енӗш пуш-
кӑртсен ҫулӑмлӑ поэчӗн Фатых Карим ячӗллӗ премии пӗрремӗш лауреачӗсем 
пулса тӑчӗҫ. Ҫак ятпа хулари Культура керменӗнче литературӑпа музыка каҫӗ 
иртрӗ. Пултарулӑх ӑмӑртӑвӗнче ҫӗнтернӗ маттур ҫыравҫӑсене Пушкӑртстан Пре-
зиденчӗ Муртаза Рахимов та, Пелепей хула канашӗн председателе тата Пеле­
пей хулипе районӗн администраци пуҫлӑхӗ Риф Газизов та, поэтсемпе критик-
сем те, вулакансем те хӗрӳллӗн саламларӗҫ. Ара, чӑннипех чи тивӗҫлисем, чи 
пӗрремӗшсем пулчӗҫ-ҫке асӑннӑ лауреатсем! 

Кунта манӑн Виталий Григорьевен тепӗр пархатарлӑ та сӑваплӑ ӗҫӗ ҫинчен 
каласа хӑварас килет. Иртнӗ ӗмӗрӗн 90-мӗш ҫулӗсен пуҫламӑшӗнче пирӗн аслӑ 
Патриархӑмӑр Иван Яковлев «Эпӗ вӗҫнех туса ҫитереймен ӗҫе эсир туса 
ҫитерӗр, Авалхи Сӑмаха вӗҫне ҫитиччен куҫарса, чӑваш халӑхӗ патне Турӑ ҫыр-

ӑвне пӗтӗмпех, туллин ҫитерӗр» тесе ҫырса хӑварнӑ халалне тӗпе хурса Шу-
пашкар тата Чӑваш Митрополичӗ Варнава йӗркеленипе республикӑра Чӑваш 
Библи комиссийӗ туса хучӗҫ. Ҫак комиссие чиркӳпе православи тӗнӗн ӗҫченӗ-
сем, чӑваш ҫыравҫисем, ҫав шутра — Виталий Енӗш, Денис Гордеев, Петр 
Львов, Олимпиада Таллерова тата эпӗ кӗтӗмӗр. Пире сумлӑ чӗлхеҫӗсем, наука 
сотрудникӗсем пулӑшса пычӗҫ, пирӗн куҫарусене тӗплӗ вуласа паха сӗнӳсем 
пачӗҫ. Комиссире ӗҫлекен ҫыравҫӑсем Шупашкарта, Мускавра, Минскра, Санкт-
Петербургра пулса тӗрлӗ семинарпа конференцисене хутшӑнчӗҫ. Чӑвашсен ку-
ҫару ушкӑнне Амстердамри Вырӑс Православи Чиркӗвӗн протоиерейӗ Сергий 
Овсянников ертсе пычӗ. Кӑшт каярах пирӗнпе пӗрле ӗҫлеме Ева Лисина кӑмӑл 
турӗ. 

1997 ҫулӑн ҫӗртме уйӑхӗ тӗлне эпир Авалхи Сӑмахӑн мӗн пур кӗнекине куҫ-
арса хатӗрлесе ҫитертӗмӗр. Ҫак ятпа 1997 ҫулхи ҫӗртме уйӑхӗн 26-мӗшӗнче 
Шупашкарта Библие чӑвашла куҫаракансен конференцийӗ пулса иртрӗ. Унта 
ҫакӑн пек резолюци йышӑнчӗҫ: «...1991 ҫулта пуҫланнӑ ӗҫ ҫав тери тухӑҫлӑ та 
ӑнӑҫлӑ пулчӗ. Авалхи Сӑмахӑн чӑвашла куҫарнӑ мӗн пур текстне малтанхи ре-
дакци шайӗпе хатӗрлесе ҫитернӗ». Никама пӑхӑнман экспертсем куҫарӑва 
юрӑхлӑ тесе хак панӑ. 

Виталий Енӗш тесен, вӑл Авалхи Сӑмахӑн вунӑ кӗнекине куҫарма хутшӑн-
нисӗр пуҫне «Акафистсен» виҫӗ томне, «Христос ҫыннин мӗн пӗлмелле?» кӗне-
кисене икӗ томпа, унсӑр пуҫне «Ӗненӳпе ҫӑлӑнӑҫ ҫинчен», «Турӑ Амӑшне мухта-
са хывнӑ акафистсем, Псалтирь, кӗлӗсем», «Ҫынна сыхласа усракан Ангелпа 
куллен калаҫмалли кӗнеке», «Ҫылӑхран мӗнле ӳкӗнмелле?» тата ытти кӗнекене 
чӑвашла куҫарса кӑларчӗ. Хӑй вӑл Христос Вилӗмрен чӗрӗлсе тӑнин ячӗпе 
лартнӑ чиркӳре пӗр хушӑ алтарь ӗҫӗнче, старостӑра вӑй хучӗ, Шупашкарта тӗн 
училищинче темиҫе ҫул вӗрентсе пурӑнчӗ. 

Ҫапла, сӑваплӑ та пархатарлӑ ӗҫ сахал мар турӗ Виталий Григорьевич Енӗш 
пурнӑҫ тӑршшӗнче. Ҫитмӗл ҫулхи юбилей ҫитнӗ май эпӗ хамӑн ҫывӑх юлташӑ-
ма, кӳршӗме, ӗмӗре пӗрле ирттернӗ шанчӑклӑ ҫынна ҫавна ҫеҫ калама пулта-
ратӑп: иксӗлми вӑй, ҫирӗп сывлӑх, ҫутӑ та ырӑ кун-ҫул патӑр сана Ҫӳлти Ат-
темӗр! Ҫут тӗнчене тухса пыракан ҫӗнӗрен те ҫӗнӗ кӗнекӳсем ҫынсен чунне выр-
наҫса иксӗлми хавхалану кӳрсе тӑччӑр. 

Нумай пурӑн! 
Порфирий АФАНАСЬЕВ, 

чӑваш халӑх поэчӗ 

РЕДАКЦИРЕН: «Тӑван Атӑл» журнал пултаруллӑ ҫыравҫа юбилей ячӗпе чун-
чӗререн саламлать, унӑн ҫӗнӗ хайлавӗпе, «Ял паттӑрӗ» повеҫӗпе, вулакансене 
журналӑн ҫитес кӑларӑмӗсенчен пӗринче паллаштарма палӑртать. 


